
ಜನಕ  ಉವಾಚ  ॥

ಅಹೋ  ನಿರಂಜನಃ  ಶಾಂತೋ  ಬೋಧೋಽಹಂ  ಪ್ರಕೃತೇಃ  ಪರಃ  ।
ಏತಾವಂತಮಹಂ  ಕಾಲಂ  ಮೋಹೇನೈವ  ವಿಡಂಬಿತಃ  ॥  2-1॥

ಯಥಾ  ಪ್ರಕಾಶಯಾಮ್ಯೇಕೋ  ದೇಹಮೇನಂ  ತಥಾ  ಜಗತ್  ।
ಅತೋ  ಮಮ  ಜಗತ್ಸರ್ವಮಥವಾ  ನ  ಚ  ಕಿಂಚನ  ॥  2-2॥

ಸ  ಶರೀರಮಹೋ  ವಿಶ್ವಂ  ಪರಿತ್ಯಜ್ಯ  ಮಯಾಧುನಾ  ।
ಕುತಶ್ಚಿತ್  ಕೌಶಲಾದ್  ಏವ  ಪರಮಾತ್ಮಾ  ವಿಲೋಕ್ಯತೇ  ॥  2-3॥

ಯಥಾ  ನ  ತೋಯತೋ  ಭಿನ್ನಾಸ್ತರಂಗಾಃ  ಫೇನಬುದ್ಬುದಾಃ  ।
ಆತ್ಮನೋ  ನ  ತಥಾ  ಭಿನ್ನಂ  ವಿಶ್ವಮಾತ್ಮವಿನಿರ್ಗತಮ್  ॥  2-4॥

ತಂತುಮಾತ್ರೋ  ಭವೇದ್  ಏವ  ಪಟೋ  ಯದ್ವದ್  ವಿಚಾರಿತಃ  ।
ಆತ್ಮತನ್ಮಾತ್ರಮೇವೇದಂ  ತದ್ವದ್  ವಿಶ್ವಂ  ವಿಚಾರಿತಮ್  ॥  2-
5॥

ಯಥೈವೇಕ್ಷುರಸೇ  ಕ್ಲೃಪ್ತಾ  ತೇನ  ವ್ಯಾಪ್ತೈವ  ಶರ್ಕರಾ  ।
ತಥಾ  ವಿಶ್ವಂ  ಮಯಿ  ಕ್ಲೃಪ್ತಂ  ಮಯಾ  ವ್ಯಾಪ್ತಂ  ನಿರಂತರಮ್  ॥
2-6॥

ಆತ್ಮಾಜ್ಞಾನಾಜ್ಜಗದ್ಭಾತಿ  ಆತ್ಮಜ್ಞಾನಾನ್ನ  ಭಾಸತೇ  ।
ರಜ್ಜ್ವಜ್ಞಾನಾದಹಿರ್ಭಾತಿ  ತಜ್ಜ್ಞಾನಾದ್  ಭಾಸತೇ  ನ  ಹಿ  ॥
2-7॥

ಪ್ರಕಾಶೋ  ಮೇ  ನಿಜಂ  ರೂಪಂ  ನಾತಿರಿಕ್ತೋಽಸ್ಮ್ಯಹಂ  ತತಃ  ।
ಯದಾ  ಪ್ರಕಾಶತೇ  ವಿಶ್ವಂ  ತದಾಹಂ  ಭಾಸ  ಏವ  ಹಿ  ॥  2-8॥

ಅಹೋ  ವಿಕಲ್ಪಿತಂ  ವಿಶ್ವಮಜ್ಞಾನಾನ್ಮಯಿ  ಭಾಸತೇ  ।
ರೂಪ್ಯಂ  ಶುಕ್ತೌ  ಫಣೀ  ರಜ್ಜೌ  ವಾರಿ  ಸೂರ್ಯಕರೇ  ಯಥಾ  ॥  2-9॥

ಮತ್ತೋ  ವಿನಿರ್ಗತಂ  ವಿಶ್ವಂ  ಮಯ್ಯೇವ  ಲಯಮೇಷ್ಯತಿ  ।
ಮೃದಿ  ಕುಂಭೋ  ಜಲೇ  ವೀಚಿಃ  ಕನಕೇ  ಕಟಕಂ  ಯಥಾ  ॥  2-10॥

ಅಹೋ  ಅಹಂ  ನಮೋ  ಮಹ್ಯಂ  ವಿನಾಶೋ  ಯಸ್ಯ  ನಾಸ್ತಿ  ಮೇ  ।
ಬ್ರಹ್ಮಾದಿಸ್ತಂಬಪರ್ಯಂತಂ  ಜಗನ್ನಾಶೋಽಪಿ  ತಿಷ್ಠತಃ  ॥  2-
11॥



ಅಹೋ  ಅಹಂ  ನಮೋ  ಮಹ್ಯಮೇಕೋಽಹಂ  ದೇಹವಾನಪಿ  ।
ಕ್ವಚಿನ್ನ  ಗಂತಾ  ನಾಗಂತಾ  ವ್ಯಾಪ್ಯ  ವಿಶ್ವಮವಸ್ಥಿತಃ  ॥  2-
12॥

ಅಹೋ  ಅಹಂ  ನಮೋ  ಮಹ್ಯಂ  ದಕ್ಷೋ  ನಾಸ್ತೀಹ  ಮತ್ಸಮಃ  ।
ಅಸಂಸ್ಪೃಶ್ಯ  ಶರೀರೇಣ  ಯೇನ  ವಿಶ್ವಂ  ಚಿರಂ  ಧೃತಮ್  ॥  2-13॥

ಅಹೋ  ಅಹಂ  ನಮೋ  ಮಹ್ಯಂ  ಯಸ್ಯ  ಮೇ  ನಾಸ್ತಿ  ಕಿಂಚನ  ।
ಅಥವಾ  ಯಸ್ಯ  ಮೇ  ಸರ್ವಂ  ಯದ್  ವಾಙ್ಮನಸಗೋಚರಮ್  ॥  2-14॥

ಜ್ಞಾನಂ  ಜ್ಞೇಯಂ  ತಥಾ  ಜ್ಞಾತಾ  ತ್ರಿತಯಂ  ನಾಸ್ತಿ
ವಾಸ್ತವಮ್  ।
ಅಜ್ಞಾನಾದ್  ಭಾತಿ  ಯತ್ರೇದಂ  ಸೋಽಹಮಸ್ಮಿ  ನಿರಂಜನಃ  ॥  2-15॥

ದ್ವೈತಮೂಲಮಹೋ  ದುಃಖಂ  ನಾನ್ಯತ್ತಸ್ಯಾಽಸ್ತಿ  ಭೇಷಜಮ್  ।
ದೃಶ್ಯಮೇತನ್  ಮೃಷಾ  ಸರ್ವಮೇಕೋಽಹಂ  ಚಿದ್ರಸೋಮಲಃ  ॥  2-16॥

ಬೋಧಮಾತ್ರೋಽಹಮಜ್ಞಾನಾದ್  ಉಪಾಧಿಃ  ಕಲ್ಪಿತೋ  ಮಯಾ  ।
ಏವಂ  ವಿಮೃಶತೋ  ನಿತ್ಯಂ  ನಿರ್ವಿಕಲ್ಪೇ  ಸ್ಥಿತಿರ್ಮಮ  ॥  2-17
॥

ನ  ಮೇ  ಬಂಧೋಽಸ್ತಿ  ಮೋಕ್ಷೋ  ವಾ  ಭ್ರಾಂತಿಃ  ಶಾಂತಾ
ನಿರಾಶ್ರಯಾ  ।
ಅಹೋ  ಮಯಿ  ಸ್ಥಿತಂ  ವಿಶ್ವಂ  ವಸ್ತುತೋ  ನ  ಮಯಿ  ಸ್ಥಿತಮ್  ॥  2-18
॥

ಸಶರೀರಮಿದಂ  ವಿಶ್ವಂ  ನ  ಕಿಂಚಿದಿತಿ  ನಿಶ್ಚಿತಮ್  ।
ಶುದ್ಧಚಿನ್ಮಾತ್ರ  ಆತ್ಮಾ  ಚ  ತತ್ಕಸ್ಮಿನ್  ಕಲ್ಪನಾಧುನಾ  ॥
2-19॥

ಶರೀರಂ  ಸ್ವರ್ಗನರಕೌ  ಬಂಧಮೋಕ್ಷೌ  ಭಯಂ  ತಥಾ  ।
ಕಲ್ಪನಾಮಾತ್ರಮೇವೈತತ್  ಕಿಂ  ಮೇ  ಕಾರ್ಯಂ  ಚಿದಾತ್ಮನಃ  ॥  2-
20॥

ಅಹೋ  ಜನಸಮೂಹೇಽಪಿ  ನ  ದ್ವೈತಂ  ಪಶ್ಯತೋ  ಮಮ  ।
ಅರಣ್ಯಮಿವ  ಸಂವೃತ್ತಂ  ಕ್ವ  ರತಿಂ  ಕರವಾಣ್ಯಹಮ್  ॥  2-21॥

ನಾಹಂ  ದೇಹೋ  ನ  ಮೇ  ದೇಹೋ  ಜೀವೋ  ನಾಹಮಹಂ  ಹಿ  ಚಿತ್  ।
ಅಯಮೇವ  ಹಿ  ಮೇ  ಬಂಧ  ಆಸೀದ್ಯಾ  ಜೀವಿತೇ  ಸ್ಪೃಹಾ  ॥  2-22॥

ಅಹೋ  ಭುವನಕಲ್ಲೋಲೈರ್ವಿಚಿತ್ರೈರ್ದ್ರಾಕ್  ಸಮುತ್ಥಿತಮ್
।
ಮಯ್ಯನಂತಮಹಾಂಭೋಧೌ  ಚಿತ್ತವಾತೇ  ಸಮುದ್ಯತೇ  ॥  2-23॥



ಮಯ್ಯನಂತಮಹಾಂಭೋಧೌ  ಚಿತ್ತವಾತೇ  ಪ್ರಶಾಮ್ಯತಿ  ।
ಅಭಾಗ್ಯಾಜ್ಜೀವವಣಿಜೋ  ಜಗತ್ಪೋತೋ  ವಿನಶ್ವರಃ  ॥  2-24॥

ಮಯ್ಯನಂತಮಹಾಂಭೋಧಾವಾಶ್ಚರ್ಯಂ  ಜೀವವೀಚಯಃ  ।
ಉದ್ಯಂತಿ  ಘ್ನಂತಿ  ಖೇಲಂತಿ  ಪ್ರವಿಶಂತಿ  ಸ್ವಭಾವತಃ  ॥  2-25॥

Sri Amritananda Natha Guruvu Garu, Amrita Nilayam, Gowravaram Village & Post, Kavali Mandal, Nellore District, Andhra Pradesh.
Phone Number: +91 9493475515 | www.amritanilayam.org

www.amritanilayam.org

